
БАТЫРЛАР ЖЫРЫНДАҒЫ РУХАНИ ҚҰНДЫЛЫҚТАРДЫҢ ТӘРБИЕЛІК МӘНІ

[bookmark: _GoBack]Адам баласына толыққанды тұлға ретінде қалыптасуы үшін тәрбиенің үлесі аса ерек. Себебі дұрыс тәрбие бұл сол адам үшін де, сол адам ғұмыр кешіп отырған ортаның (қоғам, мемлекет, ұлт т.б.) жарқын болашағының кепілі. Ал рухани тәрбие ол өз ортасының нағыз жанашыр азаматын қалыптастырушысы. Рухани тәрбие бұл сол ортаға немесе ұлтқа тән рухани құндылықтардың негізінде дариды.
Әр халықтың рухани құндылығы бұл сол халықтың дүниеге көзқарасының жемісі. Яғни, халықтың ғасырлар бойы жинақтаған тәжірибесі мен білімінің нәтижесі. 
Осы орайда Қазақ халқының да рухани құндылығы оның дүниетанымы негізінде анықталады. 
Ғылымда қоршаған табиғаттың, географиялық ортаның адамның өмір сүру салтына, мәдениетіне, дініне, дүниетанымына және т.б. нәрселеріне тигізетін әсері мойындалады. Дала және даланы қоршаған географиялық керемет орта, өсімдік пен жануарлар әлемі антропологияға ғана айтарлық әсер етіп қоймай, дала тұрғындарының өмір сүру салтына, мәдениетіне, дініне, оның әлем құрылысы туралы іліміне, дүниетанымына да зор әсер етті [1, 51 б.].
Мақала тақырыбының негізгі арқауы болып отырған Батырлар жыры қазақ халқының дүниетанымы мен тәрбиелік мәні зор рухани құндылықтары жөнінде сыр шертуші құнды дерек көздерінің бірі болып табылады. Себебі эпостар заманалық маңызды тарихи құбылыстар, халық болмысы туралы мағлұмат беріп қана қоймай, халықтың этикалық және эстетикалық идеалдарына жауап беретін бірден бір қуатты рухани көз. Ол өз бойына әрбір қоғам мүшелері үшін білуге қажет болып табылатын ежелгі даналықты сыйғызған. 
Батырлар жыры бірінші кезекте елін қорғаған дала батырының тұлғасын сомдаған. Қаһарманды мейлінше тұлғаландыру, оның жауынгерлік қасиеттерін барынша әсірелеу барлық ерлік жырларына тән. Мұнда әдетте әскери жорықтар, даңқты ерліктер, жат жерлік сұлулардың қатысуымен болатын шым-шытырық оқиғалар, басқыншыларға қарсы күрес және нағыз елін сүйген ер бейнесі жырланды. Батырлар халықтың күш-қуатының, этностың жақсы жақтары мен асыл қасиеттерінің жиынтық бейнесі болды [2, 148 б.].
Батырлар жыры ұзақ тарихи уақыт бойына жаңа буынға этникалық мәдени тәжірибені беруге, адамдарды патриотизмге және эпостардағы кейіпкерлер сияқты қаһармандық әрекеттер жасауға тәрбиелеуге бағытталған көп функциялы міндеттер атқарды. Ел арасында белгілі «Алпамыс», «Қобыланды» жырларына жасалған талдау осыны айғақтайды.
Бұл эпостардағы негізгі оқиғалар үлгі боларлық тұлға басты қаһарманның төңірегінде өрбиді. Жырдың жағымды кейіпкерлерінің барлық қылықтары мен әрекеттері туындының негізгі идеяларын: отбасын құру, руын және руының жерін қорғау, зұлымдықпен күресу, әлемдегі тұрақтылық пен тепе-теңдікті орнатуды іске асыруға бағытталған. Бұл аталған гуманистік идеялар барлық кезеңдерде өзекті болып, шүбәсіз құндылықтар ретінде күні бүгінге дейін өз маңызын жойған емес десек қателеспейміз.
Жырлардағы қаһармандардың моральдық құндылықтарының негізіне батылдық пен ерлікті жатқызуға болады. Ал батыр, айрықша батылдығымен, күші және әскери тәжірибесімен сипатталатын халықтың бөліп, таңдап алған тұлғасы. Демек, бойындағы мұндай қасиеттердің болуы батырды мақтау үшін немесе оның жеке абыройы үшін емес, қоғам игілігі үшін қажет.
Батырлар жырына тән және бір ерекшелік – елдік мәселесі. Бұл да жоғарғы айтылған патриоттық тілекпен нық байланысты. 
Өз елін тереңнен сүюшілік мотиві қазақ эпостарында психологиялық жағынан да дәлелденеді. Ұзақ сапар, жорықтарда болып, дұшпанда кеткен ары мен барымтаға түскен малын іздеген ерлер, елі, жері еске түскенде жер тітіреткен даңқын да, олжаға түсірген мүлкін де бір тиынға санамайды. Алпамсадай алыптар елі есіне түскенде буыны босап кетеді. Қазанды жеңіп, Көбіктінің көп жылқысын алып қайтқан сапарында Қобыландының Қараспан тауын жайлаған қалың қыпшақ елін сағынғанда өзегін өрт шалып, өзін қайда қоярға білмейді. Осы сықылды эпизодтар басқа эпостардан да табылады[3, 16 б.].
Бұл батырдың елінің алдындағы борышын сезінудің белгісі. Туысқандарының, халқының алдындағы борышы батыр қимылын әрқашан дұрыс жолға бастап отырды. 
Көшпелі қоғамның кез келген мүшесі ерікті және ол ел-жұрттың тұтастығын сақтау үшін, отанының іргесіне сызат түсірмеу үшін сыртқы жауға қарсы бел көрсетуге парыз еді. Батыл қимыл, қырақты көзқарас, тәртіп, мораль, заң батырлар эпосының ішкі желісін құрады. Ал батырлар жыры елдің нағыз перзенттерінің қоғамға, дінге, саясатқа деген көзқарастарын қалыптастыра алды. Еліне, жеріне деген ыстық сезім, батыл сенім, бір жағы әділеттілік пен әсемдікке деген талпыныс елдің қайсар, қайтпас, мықты жігіттерінің тұтас ұстанымын құрастырады[4, 332 б.].
Сонымен қатар, бұл жырларда батырлардың елінің абырой-намысын қорғау, үлкенге сый құрмет көрсету мәселесі ерекше бейнеленеді. «Қобыланды батыр» жырының А. Байтабынұлының нұсқасында Айсаның ұлы Ахметтің Қобыландының әкесіне Алшағырдың көрсеткен қорлығы үшін кегін алып бермек ниеті осының бір мысалы.
Жалпы түрік жұртының салтында кішінің үлкенді сыйлауы, үлкеннің алдындағы әдептілік, ұлыға жол беру, соған бағыну сияқты әдет дін парызындай мықты болған. Сол ортадағы батырлардың болмысындағы ұқсастық, үйлесімділік айқын да басым болған [4, 334 б.]. 
Батырлар жырында халық нағыз елінің қамын жеген азаматтың бойындағы қасиеттерге ерекше мән берген. Әрине бұл қасиеттер жырларда әсірелеу негізінде берілген. Дегенмен, бұл ел жанашырының бойынан табылуы тиіс сипаттар болып табылады. Мысалға, Алпамыстың жырдағы ер жетуінбаяндаудан сол қасиеттерді көруге болады:
Ұл бір жасына келгенде 
Біл тасындай жайнады.
Екі жаста Алпамыс
Ер қаруын сайлады.
Үш жасына келгенде, 
Ұшқан құстай ойнады.
Төрт жасына келгенде,
Төреге берді әділдік,
Алты жасқа келгенде,
Елдің қамын ойлады.
Жеті жасқа келгенде, 
Қолына алды садағын.
Сегіз жасқа келгенде, 
Шамалы жерге барады.
Тоғыз жасқа келгенде,
Туған айдай толады.
Он жасына келгенде,
Өзінің елін қорғады.
Он бір жасқа келгенде,
Әкесіне барады,
Ақ батасын алады.
«Мінейін» деп бір тұлпар
Жылқыға назар салады [3, 76 б.].
Бұл – халықтың тілегі мен мекем мүддесінен, батырлардың ұмытылмас үлгісі мен үлкен үміттерінен туындаған өсиет және шешім. Ондай талаптар батырлардың бітімін келбеттеді, белесін көбейтті [5, 325 б.].
Адамгершілік тәрбиесіэпостардың негізгі мақсаттарының бірі. Адамгершілік тәрбиесінің негізгі принциптері, Отанды қорғау, халыққа адал еңбек ету, үлгі-өнеге көрсету, саналылық, коллективизм, кішіпейілділік, мейірімділік, т.б. сияқты мақсат-мүдденің барлығы батырлық жырларда бар. Сондықтан, адамгершілік тәрбие эпостық шығармалардың негізгі арқауы дейміз.
Халық елін қорғаған ерлерді жоғары бағалайды, оларды қастерлей дәріптейді. Қобыландыны:
Қолдекең сонда тарықты,
Батыр сөзге толықсып,
Көп ойлады халықты, - деп жырласа, бірде Тоқтарбай үшін ғана емес, халық үшін туған батыр екендігін жыршы мақтаныш етіп, Аналық ананың ауызына: 
Өлгенде көрген көбеген
Ел тілеуін тілеген, - деген сөз салады.
Атаның баласы ғана емес, адамның баласы екендігін айқындайды[6, 95 б.].
Батыр тұлғасының әлеуметтік бейнесі, әлеуметті рөлі сыр мен сынға толы. Батырдың әлеуметтік келбеті мына құндылықтардан құралды. Батыр әрбір ұлыстың, халықтың таңдаулы да, ірі өкілі; батыр адамгершілікке, сөзге тұрған тұлға; оның сезімталдығы, сенімі, еркі ерекше ұйысып, ой-парасатына бағынды; оның өз мұратына деген берілгендігі, елі мен мекен-жайғадеген сүйіспеншілігі күшті және өлшемсіз болды. Жеке басының міндеті ортақ мүддеге, мүддесі болашақ мұратқа қызмет етті. Батыр жан мен тәннің, сенім мен рухтың жоғарғы үйлесімін көрсетті, адамдық қатынасты осы мәңгілік құндылықтарға бағыштады [5, 326 б.].
Қорытып айтар болсақ, батырлар жырларының бүгінгі күнде қазақ тарихын түсінумен қатар, жастарға өнегелі тәрбие беруде орны ерекше. Ол халқының қалаулы ұлдары мен аруларының өнегелі істерінен келешек ұрпаққа үлгі береді. Жастарды ерлікке, отансүйгіштіке баулиды.

